
Tunngaviusumik inatsisip - aamma isumaqatigiissusiortarnermut sinaakkutissat Kalaallit Nunaannut 

atuuttut sinaakkutaasa iluanni Pisortat ingerlatsineranni suliassat suliarineqartarnerat pillugu 

Inatsisartut inatsisaanni nr. 8-mi, 13. juni 1994-imeersumi § 28-p allannguutissaanik 

siunnersuuteqaqqullugit  Naalakkersuisut peqquneqarnissaannik Inatsisartut aalajangiiffigisassaattut 

siunnersuut tassani inatsisitigut periarfissaalersinniarlugu pisortat ingerlatsiviini nuna tamakkerlugu 

paasissutissanik katersivimmik pilersitsisoqarsinnaanissaa, allattugaatik suliallu meeqqanut 

sumiginnakkanut tunngasut politiinit, inunnik isumaginnittunit peqqinnissaqarfimmit, kommuninit 

allanilu oqartussaaffinnit susassaqartunit, taakkulu ataanni sullivinnit takusinnaanngorlugu. 

(Inatsisartunut ilaasortaq Randi Vestergaard Evaldsen, Demokraatit) 
(Siullermeerneqarnera) 
 
Ukiuni amerlavallaani inuiaqatigiinni ajornartorsiutiginikuuarput annertuumik meeqqat amerlavallaat 
sumiginnarneqartarnerat. Tamatta pinngitsoqarata tamanna kanngusuutigisariaqarparput. Tarrarsuummi 
immitsinnut qiviartariaqarpugut aperalutalu arlaannik iliuuseqarsinnaanerluta meeqqat taakku nallinnartut 
ikiorniarlugit. 
 
Isumaqarpunga ullumikkut inimi maaniittugut pinngitsoqarata meeqqat sumiginnakkat ikiorusussagigut. 
Isumaqarpunga ullumikkut inimi maanniittugut tamatta sulissutigerusussagipput siunissami meeqqanik 
sumiginnaasarnerup pinaveersaartinnissaa. Tassanerpiarlu tamaavitta isumaqatigiippugut. 
 
Suliassartaali annertooq tassaavoq maani inimi siulitta tamarmik tamanna takorloornikuummassuk. 
Politikerit arlaannattaluunniit meeqqat sumiginnakkat isiginngitsuusaarusunneq ajorparput. Tamatta 
kissaatigaarput suliniutinik pitsaasunik nassaarnissarput sumiginnakkat ikilisikkumallugit. Demokraatini 
soqutiginngilarput meeqqanut sumiginnaakkanut suliat ikilisinnissaannut isumassarsisoq 
siumukkormiuugaluarpat, IA-jugaluarpat, Partii Naleqqameeraluarpat, attaviitsuugaluarpat, 
atorfiliugaluarpat imaluunniit aqqusinermi arnaq angalaartuugaluarpat. Taamaallaat kissaatigaarput 
inuiaqatigiinni meeqqat sumiginnakkat ikilisinneqassasut.  
 
Inatsisartuni ilaasortap Randi Vestergaard Evaldsenip Demokraatineersup uani siunnersuutigaa, 
inatsisiliorneq pisariaqartinneqartoq aallartinneqassasoq, periarfissaqalersillugu nuna tamakkerlugu 
ilisimasanik katersuivimmik peqalernissaa, pappiaqqat allattugaatillu meeqqanut sumiginnakkanut 
tunngasut politiinit, inunnik isumaginnittoqarfimmit, peqqinnissaqarfimmit, kommuninit allanillu 
oqartussaaffinnit susassaqartunit taakkulu ataaniittunit suliffeqarfinnit takuneqarsinnaanngortillugit.  
 
Siunnersuutaava nunatsinni meeqqanik sumiginnakkanik ikilisitsisinnaasoq? Taamaalluarsinnaavoq. 
Siunnersuutikkut qularnaarneqassaaq oqartussaaffiit ingerlaavartumik suliamut tunngatillugu 
allattugaatinik nutartikkanut malinnaasinnaanngornissaat taamatullu inunnut akulerusimasunut. 
Taamaaliornikkut meeqqat sumiginnakkat kommunit akornanni nuuttoqartillugu imaluunniit 
meeqqerivimmi sulisut paarlagaannerisa kinguneranik sapanginneqarsinnaanerat millisarneqassaaq. 

Demokraatini paasivarput innuttaasut pisinnaatitaaffii eqqarsaatigalugit arlalinnik nalornissuteqartut. 
Meeqqammi toqqissilluni meeraanissaminut pisinnaatitaaffii?  Ilaannikkut takkuttoqartarpoq sakkortuunik 
uangut politikerit aalajangiiffigisariaqakkatsinnik. Demokraatit qaqugumulluunniit meeqqanut 
illersuijuassaagut inuit pisinnaatitaaffii pineqartillugit. Uangut isumarput naapertorlugu 
takujuminaatsipparput meeqqat sumiginnakkat pillugit paasissutissanik katersuivimmik pilersitsinikkut 
qanoq ililluta inuit pisinnaatitaaffiinik unioqqutitsissanerluta. Soorunami paasissutissanik katersuiviik 
pillugu isertuussisussaatitaaneq atuutissaaq aamma innuttaasut arlaat sumiginnaasimanngitsutut 
naqissuserneqarpat soorunami suliami allattungaatit allallu allattugaatit attuumassuteqarsinnaasut 
inatsisitigut illersorneqarnissaq pillugu alittorneqassapput.  
 
Siunnersuut tapersersorparput innersuullugulu Inatsisinik atortitsinermut Ataatsimiititaliamut.  
 

 

 

 

 


